Antur yr Actau


Ta ta Ioan Marc!
Actau pennod 13, adnod 13 – 52
Mae yna ddau beth yn yr adran hon sy’n fy ngwneud i’n chwilfrydig! Neu mewn geiriau eraill – yn fusneslyd!
Beth ddigwyddodd rhwng Paul a Ioan Marc?  
Pam aeth Ioan Marc yn ôl i Jerwsalem a’r gwaith ar ei ganol?  
Fuodd yna ffrae? Beth achosodd y ffrae? Neu oedd gan Ioan Marc hiraeth am Jerwsalem? 

Mae’n debyg na cha i fyth wybod.  Ond os oedd yna ffrae, mae’n gysur i ddysgu o ddarllen llythyr Paul at y Colosiaid 4:10-11 bod Paul wedi maddau i Ioan Marc. Cafodd gydweithio gyda’r apostol ymhen amser 

Mae Aristarchus, sydd yn y carchar gyda mi, yn anfon ei gyfarchion atoch chi. Hefyd Marc, cefnder Barnabas. (Mae hyn wedi ei ddweud o’r blaen – os daw Marc atoch, rhowch groeso iddo.)  Mae Iesu (yr un sy'n cael ei alw’n Jwstus) yn anfon ei gyfarchion hefyd. Nhw ydy'r unig Gristnogion Iddewig sy’n gweithio gyda mi. Maen nhw’n gweithio gyda mi dros deyrnas Dduw, ac maen nhw wedi bod yn gysur mawr i mi.
Rhywbeth arall hoffwn i wybod ydy hyn.  Beth wnaeth merched dosbarth uwch y ddinas i greu cynnwrf ar ôl i Paul a Barnabas rannu’r newyddion da am Iesu yn y synagog?  
Ar ôl i Paul a Barnabas gael gwahoddiad i siarad yn y synagog, roiodd Paul potted history bach o hanes yr Iddewon a dangos fel mae 
maddeuant pechodau ar gael i chi oherwydd beth wnaeth Iesu. Trwyddo fe mae pawb sy'n credu yn cael perthynas iawn gyda Duw. 

A bod

Cyfraith Moses ddim yn gallu rhoi’r berthynas iawn yna i chi.

Mae hyn yn codi awydd ar y bobl i glywed mwy (fel Sergius Paulus yn yr adran flaenorol), ac mae Paul a Barnabas yn cael eu gwahodd yn ôl i siarad yn y synagog yr wythnos ganlynol.  Mae cymaint o bobl yn dod i’r oedfa honno fel bod Dr Luc yn dweud Y Saboth wedyn roedd fel petai’r ddinas i gyd wedi dod i glywed neges yr Arglwydd. 
Doedd arweinwyr yr Iddewon ddim yn hoffi’r neges ac fe godon nhw gynnwrf ymhlith y gwragedd o’r haen uchaf, ac ymhlith dynion pwysig y ddinas. Ew! Mi faswn i’n hoffi gwybod beth ddigwyddodd.  Merched posh y ddinas yn gwneud rhywbeth ac yn tynnu sylw atyn nhw eu hunain!  Ond beth?
Dilynodd Paul a Barnabas orchymyn Iesu ac ysgwyd y llwch oddi ar eu traed a symud ymlaen i Iconium.  Ond cofia, roedd y credinwyr newydd yn Antiochia Pisidia  yn fwrlwm o lawenydd ac yn llawn o'r Ysbryd Glân.
Wyt ti’n teimlo’r un llawenydd?  Ydy’r Ysbryd Glân yn cael ei le yn dy fywyd?
[image: image1.png]beibl.net



Catrin Roberts

[image: image1.png]